
   Feirmeoirí óga ag léirsiú 

Nuacht TG4 (Leibhéal B1) 

 

A: MACHNAMH 

Beidh tú ag féachaint ar ball ar mhír faoi fheirmeoirí óga a bhí ag léirsiú. Bí ag obair leis na daoine eile sa 

ghrúpa agus freagraígí na ceisteanna thíos le chéile: 

 

1. Cad atá ar eolas agat faoin eagraíocht, Macra na Feirme? 

2. Cé atá ina Aire Talmhaíochta faoi láthair? 

3. Cá bhfuil Baile Átha Í? 

4. Cé mhéad ciliméadar atá idir Baile Átha Í agus Teach Laighean i mBaile Átha Cliath? 

5. Cén fad a thógfadh sé ar dhuine siúl ó Bhaile Átha Í go dtí Teach Laighean i mBaile Átha Cliath, dar 

leat? 

 
 
 
 
 
 
 

 
 

6. Tá imní ar na daoine óga sa mhír faoin saol a bheidh acu amach anseo agus iad ina gcónaí faoin 

tuath in Éirinn. Cad iad na fadhbanna a bhíonn ag daoine atá ina gcónaí faoin tuath, dar leat? 

 

  

 
 
         

  

 
 
easpa tith__________ 
 
easpa seirbhísí  s__________ 
 
easpa i________   poiblí 
 
easpa deiseanna g______ 

B: FOCLÓIR 

1. Meaitseáil na focail Ghaeilge ar chlé leis na focail Bhéarla ar dheis. 

 

dúshlán protest    

srianta  complaints   

todhchaí  restrictions  

aird a tharraingt ar  worry 

baill unusual 

macra  future 

as an ngnáth members 

gearáin to call attention to   

agóid challenge  

ábhar imní youths 

 
2. Bain úsáid as na focail Ghaeilge thuas chun na bearnaí a líonadh sa sliocht ón script: 

Eimear Ní Chonaola 
Chas an Taoiseach, Leo Varadkar agus an tAire Talmhaíochta, Charlie McConalogue, le 
_____________ ó _____________* na Feirme tráthnóna. Thug feirmeoirí óga ón eagraíocht faoi 
_____________ aréir agus shiúil siad as Baile Átha Í i gContae Chill Dara go Tithe an Rialtais, le 
h_____________    _____________  atá ag feirmeoirí óga faoin tuath. 
 
Joe Mag Raollaigh 
_____________    _____________a thug baill de Mhacra na Feirme orthu féin, leis an tsiúlóid seachtó 
naoi ciliméadar a thosaigh in Átha Í, Contae Chill Dara, tráthnóna inné. Choinníodar orthu tríd an oíche, 
ag tógáil sosa ar thaobh an bhóthair i Nás na Ríogh, thart ar a leathuair tar éis a trí ar maidin. Easpa 
tithíochta, seirbhísí sláinte agus iompar poiblí faoin tuath na _____________ a bhí acu, chomh maith 
le _____________, a deir siad, atá á gcur ar fheirmeoirí óga atá ag iarraidh a ngnónna a fhorbairt. 
Leanadar leis an tsiúlóid agus thugadar na gearáin leo go Foirgintí an Rialtais sa phríomhchathair ag 
am lóin inniu.  
 
Tá ó Mhacra na Feirme go n-éistfeadh an rialtas le moltaí na mball faoi cén chaoi leis na fadhbanna i 
saol na tuaithe a réiteach, ionas go mbeidh _____________ ag daoine óga agus feirmeoirí óga. 
 
*Bí cúramach! Tagann athrú ar an bhfocal tar éis ‘ó’.  

 
 

3. Ciallaíonn ‘ionas go’ so that nó in order that i mBéarla. An féidir leat ‘ionas go’ a chur in abairt lena léiriú 

go dtuigeann tú é? Leanann an aimsir fháistineach nó an modh coinníollach ‘ionas go’ de ghnáth.  

C: TUISCINT 

Féach ar an mír den chéad uair. Bí ag obair leis an duine in aice leat ansin agus freagraígí na ceisteanna le 

chéile.  

1. Cé leis ar bhuail baill de Mhacra na Feirme tráthnóna? 

2. Cén t-ábhar imní atá ag na feirmeoirí óga? 

3. Cad a rinne siad chun aird a tharraingt ar a ngearáin? 

4. Cé mhéad ciliméadar atá idir Baile Átha Í agus Baile Átha Cliath? 

5. Cad iad na seirbhísí a luaitear sa mhír nach bhfuil acu faoin tuath? 

6. Cén fáth a bhfuil sé deacair do na daoine óga gnólachtaí a bhunú? 

7. Cad a dúirt Helen Ní Chonaill? 

 

 

 

 

 

 

 

 

 

 

 

 

 

 

 

 

Féachaigí ar an mír arís. 

D: FEASACHT TEANGA 

1: Saibhreas teanga (dobhriathra ama)  

a) Líon na bearnaí sna habairtí ón mír: 

 

‘thug feirmeoirí óga ón eagraíocht faoi agóid ________.’ 

‘… a thosaigh i mBaile Átha í, Contae Chill Dara tráthnóna ________.’ 

‘… agus thugadar na gearáin leo go Foirgintí an Rialtais sa phríomhchathair, ag am lóin ________.’ 

‘________, bhí cruinniú ag baill de Mhacra na Feirme leis an Taoiseach…’ 

 

b) Cuir na focail seo a leanas in abairtí lena mbrí a léiriú. Bí cinnte go mbaineann tú úsáid as na haimsirí 

cearta.  

 

riamh, choíche, arú inné, arú amárach, seo caite, seo chugainn, an _______ beag seo, an lá arna 

mhárach 

 

2: Cruinneas gramadaí (an aimsir chaite) 

a) Scríobh an fhoirm scartha de na briathra seo: choinníodar / thugadar / leanadar 

b) Cum an fhoirm cheisteach de na briathra thuas agus de na cinn thíos san aimsir chaite.  

chas, thug, shiúil, bhí, thosaigh 

c) Bain úsáid as na briathra sin anois chun ceisteanna a chur ar an duine in aice leat faoin samhradh seo 

caite.  

E: CUMARSÁID 

1: Caint 

D’fhág baill Mhacra na Feirme Baile Átha Í ag a seacht a chlog oíche Mháirt, 25 Aibreán 2023, agus shiúil 

siad go dtí Baile Átha Cliath. Ghlac an tsiúlóid timpeall 16 uair an chloig. Rinne na daoine óga an tsiúlóid 

sin chun impí ar an rialtas áiseanna níos fearr a chur ar fáil faoin tuath. An bhfuil go leor áiseanna i do 

cheantar féin? Pléigh na ceisteanna seo leis na daoine eile i do ghrúpa: 

 

1. Cá bhfuil tú i do chónaí? 

2. Cén cineál ceantair é? (Faoin tuath, cathair mhór, baile beag, sráidbhaile?) 

3. Cad iad na háiseanna maithe atá i do cheantar? 

4. An bhfuil easpa áiseanna i do cheantar? Cad iad na háiseanna ar mhaith leat a bheith i do 

cheantar? 

 

2: Scríobh 

Samhlaigh go bhfuil tú ag ligean do theach nó d’árasán amach ar cíos. Scríobh cuntas gearr faoi do 

cheantar a bheidh ar fhógra ar líne.  

AN SCRIPT 

Eimear Ní Chonaola 
Chas an Taoiseach, Leo Varadkar agus an tAire Talmhaíochta, Charlie McConalogue le baill ó Mhacra na 
Feirme tráthnóna. Thug feirmeoirí óga ón eagraíocht faoi agóid aréir agus shiúil siad as Baile Átha Í i 
gContae Chill Dara go Tithe an Rialtais le haird a tharraingt ar ábhar imní atá ag feirmeoirí óga faoin tuath. 
 
Joe Mag Raollaigh 
Dúshlán as an ngnáth1 a thóg baill de Mhacra na Feirme orthu féin, leis an tsiúlóid seachtó naoi ciliméadar, 
a thosaigh in Átha Í, Contae Chill Dara, tráthnóna inné. Choinníodar orthu tríd an oíche, ag tógáil sosa ar 
thaobh an bhóthair i Nás na Ríogh2, thart ar a leathuair tar éis a trí ar maidin.  
 
Easpa tithíochta, seirbhísí sláinte agus iompar poiblí faoin tuath na gearáin a bhí acu, chomh maith le 
srianta, a deir siad, atá á gcur ar fheirmeoirí óga atá ag iarraidh a ngnónna3 a fhorbairt. Leanadar leis an 
tsiúlóid agus thugadar na gearáin leo go Foirgintí an Rialtais sa phríomhchathair, ag am lóin inniu.  
 
Tá ó Mhacra na Feirme go n-éistfeadh an rialtas le moltaí na mball faoi cén chaoi leis na fadhbanna i saol 
na tuaithe a réiteach, ionas go mbeidh todhchaí ag daoine óga agus feirmeoirí óga.  
 
Helen Ní Chonaill, Mala, Co. Chorcaí 
Tá muid anseo ionas go mbeidh4 todhchaí againn chun a bheith ag daoine atá ina gcónaí amuigh faoin 
tuath agus sna sráidbhailte in Éirinn agus ionas go mbeidh todhchaí againn mar fheirmeoirí agus múinteoirí, 
agus ionas go mbeidh postanna againn.  
 
Joe Mag Raollaigh 
Tráthnóna, bhí cruinniú ag baill de Mhacra na Feirme leis an Taoiseach agus leis an Aire Talmhaíochta 
chun a ndeacrachtaí a phlé. 
 
Joe Mag Raollaigh, Nuacht TG4 i mBaile Átha Cliath.   
 

 

 

 

 

 

 

 

 

 

 

 

 

 

 
1 ‘as an ngnách’ a dúradh 
2 ‘An Nás’ an t-ainm oifigiúil 
3 ‘gnólachtaí’ atá sa Chaighdeán Oifigiúil  
4 ‘go bhfuil’ a dúradh 

NÓTAÍ & FREAGRAÍ 

A: MACHNAMH 
Roinn an rang i ngrúpaí de thriúr nó de cheathrar. Tabhair deis dóibh na ceisteanna a phlé le chéile. 
Abair leo taighde a dhéanamh ar an eagraíocht Macra na Feirme ar líne. Is féidir leo léarscáileanna 
Google a úsáid freisin chun a fháil amach cá bhfuil Baile Átha Í agus cé chomh fada is atá sé ó lár na 
cathrach i mBaile Átha Cliath. Is iad na fadhbanna sóisialta a luaitear sa mhír na focail sa bhosca i gceist 
6: easpa tithíochta, easpa seirbhísí sláinte, easpa iompar poiblí, easpa deiseanna gnó.  

 
B: FOCLÓIR 
1. Féach: 

 

dúshlán challenge    

srianta  restrictions  

todhchaí  future 

aird a tharraingt ar  to call attention to  

baill members  

macra  youths 

as an ngnáth unusual 

gearáin complaints 

agóid protest 

ábhar imní worry 

 
2. Féach: 

Eimear Ní Chonaola 
Chas an Taoiseach, Leo Varadkar agus an tAire Talmhaíochta, Charlie McConalogue le baill ó Mhacra 
na Feirme tráthnóna. Thug feirmeoirí óga ón eagraíocht faoi agóid aréir agus shiúil siad as Baile Átha 
Í i gContae Chill Dara go Tithe an Rialtais le haird a tharraingt ar ábhar imní atá ag feirmeoirí óga 
faoin tuath. 
 
Joe Mag Raollaigh 
Dúshlán as an ngnáth a thug baill de Mhacra na Feirme orthu féin leis an tsiúlóid seachtó naoi 
ciliméadar a thosaigh in Átha Í, Contae Chill Dara, tráthnóna inné. Choinníodar orthu tríd an oíche, ag 
tógáil sosa ar thaobh an bhóthair i Nás na Ríogh, thart ar a leathuair tar éis a trí ar maidin. Easpa 
tithíochta, seirbhísí sláinte agus iompar poiblí faoin tuath na gearáin a bhí acu, chomh maith le srianta, 
a deir siad, atá á gcur ar fheirmeoirí óga atá ag iarraidh a ngnónna  a fhorbairt. Leanadar leis an tsiúlóid 
agus thugadar na gearáin leo go Foirgintí an Rialtais sa phríomhchathair ag am lóin inniu.  
 
Tá ó Mhacra na Feirme go n-éistfeadh an rialtas le moltaí na mball faoi cén chaoi leis na fadhbanna i 
saol na tuaithe a réiteach, ionas go mbeidh todhchaí ag daoine óga agus feirmeoirí óga. 

 
3. Abair leo ‘ionas go’ a chur in abairt. Tarraing aird na bhfoghlaimeoirí ar an aimsir a leanann é. ‘Ólaim 

kombucha ionas go mbeidh putóg shláintiúil agam,’ mar shampla. Cuir béim ar an aimsir a leanann é 
(aimsir fháistineach nó modh coinníollach). 

C: TUISCINT 
Féach an script.  

 

D: FEASACHT TEANGA 

1: Saibhreas teanga (dobhriathra ama) 
a) Féach: 

 
‘thug feirmeoirí óga ón eagraíocht faoi agóid aréir.’ 
‘… a thosaigh i mBaile Átha í, Contae Chill Dara, tráthnóna inné.’ 
‘… agus thugadar na gearáin leo go Foirgintí an Rialtais sa phríomhchathair, ag am lóin inniu.’ 
‘Tráthnóna, bhí cruinniú le baill de Mhacra na Feirme leis an Taoiseach…’ 
 

b) Ba cheart go mbeadh a gcuid abairtí ar nós na gceann thíos: 
 

Ní fhéachaim ar an teilifís riamh. 
Ní raibh mé riamh san Iodáil. 
Ní rachaidh mé ansin choíche arís.  
Ní raibh mé ag obair arú inné ach bhí mé ag obair inné. 
Ní bheidh mé anseo amárach ach beidh mé ar ais arú amárach. 
Chuaigh mé ar laethanta saoire go dtí na Stáit Aontaithe an samhradh seo caite. 
Beidh mé ag dul go dtí an Ghréig an bhliain seo chugainn.  
Tá cóisir ag Máire an Satharn beag seo.  
Níor tháinig an pacáiste ar an Luan; tháinig sé an lá arna mhárach.  

 

2: Cruinneas gramadaí (an aimsir chaite) 
a) Choinnigh siad, thug siad, lean siad. 

b) Ar chas, ar thug, ar shiúil, an raibh, ar thosaigh (mé, tú, sé, sí, muid, sibh, siad)? 

 Tabhair deis cainte do na foghlaimeoirí chun ceisteanna san aimsir chaite a chur ar a chéile faoin 
samhradh seo caite.  

  
E: CUMARSÁID 
1: Caint 
Tabhair deis cainte dóibh na ceisteanna a phlé le chéile. Iarr ar na grúpaí éagsúla cur i láthair a dhéanamh 
sa rang faoin méid a phléigh siad.  

 
2: Scríobh 

Abair leo cúig líne nó mar sin a scríobh ina ndéanfaidh siad cur síos ar na háiseanna ina gceantar féin. 


